
Gudagnar renda ventiraivel. Quai ch’i dovra per gudagnar
è la dretga strategia. Quella sa basa sin Vossas pussaivladads e
Voss basegns. Perquai As porscha Swisscanto differents fonds d’in-
vestiziun. Dumandai Voss partenari versà ed engaschà: Voss cus-
segliader da la Banca Chantunala Grischuna.

reclama

«La cardientscha ei ozildi in tabu»
DA DANIELA VINCENZ-CAVELTI

■ El ei bia sin viadi, ha empriu ro-
montsch sco da beiber aua e less rum-
per il tabu «cardientscha». Dumengia
proxima vegn sur Ernst Fuchs instal-
laus sco plevon dallas pleivs da Trun e
Schlans. «Jeu vess era saviu s’imaginar
dad esser plevon a Poschiavo ni a Rove-
redo, mo la finala sun jeu setschentaus a
Trun», di sur Fuchs (37) en in lungatg
romontsch che lai strusch corscher ch’el
ei pér dapi in onn e miez en Surselva.
«Cun certs plaids hai jeu aunc breigias,
per exempel en cuschina dat ei massa
caussas, dallas qualas jeu enconuschel
buc il num romontsch. Auter eis ei
sch’jeu hai da leger in text ni sch’jeu dis-
cuorel cun enzatgi sin via, lu va tut pli
tgunsch.» Empriu aschi spert romontsch
ha sur Fuchs per l’ina grazia a siu talent
linguistic extraordinari e per l’autra per-
quei ch’ei seigi stau in giavisch digl ues-
tgiu: «Ella pastoraziun ei il lungatg in ele-
ment central. Ins ha da tedlar bia e da
tschintschar bia, perquei eis ei d’avantatg
sch’ins sa plidentar la glieud en lur lun-
gatg-mumma.»

Oriunds ei sur Fuchs da Nossadun-
naun ed el queta che sia patria seigi en
bia graus semeglionta alla Cadi: «La clau-
stra da Mustér regorda mei vid nossa
claustra, ins ei propi o silla tiara ed igl ei
ina tiara aunc per gronda part catolica.
Ina differenza dat ei denton, ils da Trun

ein in bien ton pli aviarts che la glieud
dalla Svizra centrala.»

Era el ei in tip aviert ch’enquera il con-
tact culla glieud. Tut quels che van en ca-
sa pervenda pervia dad in batten forsa,
ina sepultura ni per prender part dalla se-
ra biblica, tuts envida sur Fuchs ella me-
dema stanza vid la medema meisa. Ella
sesanfla el plaunterren ed era sch’ella ei la
stanza «publica» dalla casa pervenda, re-
velescha ella tuttina in pèr tratgs caracte-
ristics da sur Fuchs. Sper la meisa da lenn
el center dalla stanza dat la cruna da cu-
dischs immediat en egl. Tut ei bein sor-

tiu e presentau. Ils biars cudischs han in
cuntegn teologic, in’unitad perencunter
ei reservada per litteratura russa e tsche-
ca: «Quei ei aunc relicts ord miu temps
da student a Berna e Prag. All’entschatta
hai jeu numnadamein giu entschiet cul-
la slavistica. Pil studi da teologia sun jeu
sedecidius pér pli tard.» Sin cruna para-
descha aunc ina secunda reminiscenza en
fuorma da sis Babuschkas che stattan en
retscha, ordinadas tenor lur grondezia:
«Quellas hai jeu giu cumprau a Sergijew
Posad, in marcau el nord da Moscau, du-
ront in da mes numerus viadis en Rus-

sia.» En siu temps liber legia sur Fuchs
bugen romans ord tiaras jastras: «Da-
cuort hai jeu legiu zatgei dad in scribent
japanes, mo gest uss semordel jeu tras il
Culan da Crestaulta da Toni Halter. Igl ei
bunamein da vegnir narrs. Adina cu ei
vegn interessant e la tensiun crescha, cun-
tegn il text segir ina massa plaids ch’jeu
capeschel buc e lu sun jeu leu cun dus cu-
dischs enta maun e vegnel buc vinavon.»

En in auter cantun dalla cruna sesan-
fla ina pintga cuppa, fatga ord in crap ner
cun sisuren in uvierchel d’argien. Sur
Fuchs arva igl uvierchel e muossa ina re-

liquia da frar Clau da Flia: «Quei ei in crap
tipic dil Melchtal ch’ins anfla ella baselgia
da Sachseln ni cun empau peda era sch’ins
enquera in mument el dutg che traversa il
Ranft.» Da buob hagi el fatg bia pelegri-
nadis naven da Nossadunnaun tochen a
Sachseln e pli tard luvrau leu dus onns sco
vicari. «Jeu hai legiu fetg bia sur da frar
Clau e sun fascinaus da sia historia, siu ca-
risma singular e sia vart mistica.»

Sur Fuchs ei vegnius eligius sco ple-
von dalla pleiv da Trun, sco administra-
tur dalla caplania da Zignau e nominaus
sco plevon administratur da Schlans:
«Cull’installaziun dumengia proxima
vegn semplamein tut in tec pli definitiv,
mo schiglioc ha ella per mei persunal-
mein, uss ch’jeu vivel gia dapi in temps
a Trun, buc ina muntada aschi gronda.
Jeu hai perquei giavischau ch’ins fetschi
ina fiasta dallas pleivs quei di. Ei drova
buca mo il plevon, mobein aunc biars
auters che s’engaschan», di sur Fuchs e
cuntinuescha cun ina dallas finamiras
principalas ch’el ha: «Ei fuss impurtont
d’encurir il discuors cun persunas che
van buca pli en baselgia. Nus plevons
spitgein adina che la glieud vegni tier
nus. Forsa stuessen nus far pli savens igl
emprem pass. La cardientscha ei ozildi in
tabu, ins seturpegia da discuorer da quei
tema sco ins seturpegiava pli baul en con-
nex culla sexualitad. En nossa societad
ston ins esser curaschus sch’ins vul s’ex-
poner e star tier sia religiusadad.»

Sur Ernst Fuchs ei
in grond veneratur
da frar Clau da
Flia. MAD

■ MUSTÉR

Legendas dil rock e hip-hop 
agl Indoor-Festival 

(cp) Aunc entgins paucs dis ed igl ei
aschi lunsch. Il quart «Raiffeisen In-
door-Festival» arva ils 24 e 25 da mars
sias portas e parta en ina nova runda.
Sco mintg’onn eis ei era reussiu uonn
als organisaturs d’engaschar entginas
gruppas da musica cun renum interna-
ziunal. Il venderdis stat el segn da Hip-
Hop. La sera entscheiva cun il concert
da musica romontscha. Las Liricas Ana-
las han perschuadiu cun lur lungatg
mumma e cun lur fantastics beats. Tgei
dat ei meglier che arver aschia in festi-
val ella regiun cul lungatg dalla regiun?
Els vegnan a presentar per l’emprema
gada lur novs canzuns digl album
«Analfabad» che cumpara ils 7 d’avrel.
Naven dil romontsch va ei vinavon cun
in ulteriur lungatg naziunal, il tudestg.
Gleiszwei da Turitg s’audan tier las
grondas formaziuns da Hip-Hop en
Svizra. Els vegnan a presentar lur niev
material digl album ch’ei cumparius ils
24 da fevrer. Suenter quellas bands sviz-
ras sepresentan GZA/The Genius dil
renomau Wu-Tang-Clan e Self Scienti-
fic ord ils Stadi Uni. In deletg per min-
tga hiphopper ch’ins astga semplamein
buca munchentar. Sil pli tard suenter
quei concert ein tut ils visitaders a cauld
e pinai per la Aftershow-Party cul rap-
per Bensch da Solothurn e ses texts in-
telligents.

La sonda vegnan ils amitgs dallas
ghitaras da rock sin lur cuosts. La grup-
pa indigena Aggressive Fear vegn a far
l’entschatta. Sco il num di gia vegnan
els a sunar sin tribuna musica empau
pli agressiva e pli dira. «Gsesch guat
us!» Il tetel dil niev album da Bündner-
flaisch ch’ei cumparius ils 27 da scha-
ner san ins era metter entuorn empau e
dir «Tönt guat!». Cun lur bialas can-
zuns vegnan els a muentar beinenqual
visitader. Per la secunda gada vegnan
Dada (ante portas) a dar tut en halla a
Mustér. La davosa turnea da Dada (an-
te portas) ei stada vendida ora e quei
franc e segir pervia da lur bialas melo-
dias, ina ferma vusch e pervia dils texts.
Lur niev album ch’ei cumparius la fin
fevrer ei directamein setschentaus sin

plaz quater ella parada da hits. Suenter
ina turnea els Stadis Uni dall’America
sepresentan Krokus puspei inagada en
nossa regiun. Duront igl onn 2006 ve-
gnan els a dar mo entgins paucs con-
certs sin festivals en Svizra. Che in da
quels ha liug a Mustér legra ils organi-
saturs zun fetg.

In concert tut special ha gia liug la
sonda suentermiezdi. Bündnerflaisch
vegnan a dar in concert «unplugged» el
territori da skis a Mustér. In deletg tut
special! 

Suenter ils concerts ei naturalmein
procurau per musica e la fiasta va vina-
von entochen ch’ei catscha dis. Per in se-
gir retuorn a casa cursescha il bus da notg
«steila surselva» uonn il venderdis ed
aunc la sonda.

Sco mintg’onn dat ei la pusseivladad
da far diever dil package «Snow & Mu-
sic». Per in prezi fetg favoreivel san ins
guder dus dis nunemblideivels a Mustér
ni Sedrun. Cumpriu en quei package ei:
duas cartas dil di per il territori da skis,
dus surnotgs en in hotel cun solver ed 
entrada libra duront ils dus dis da con-
cert. Informaziuns detagliadas tier Se-
drun Disentis Tourismus (tel. 081 920
40 30) ni sin la pagina d’internet dil fe-
stival.

Gie ei secapescha buca da sesez. Ils or-
ganisaturs dil «Raiffeisen Indoor-Festi-
val» ein engaschai cun tgierp ed olma per
quella fiasta. Bia glieud selamenta ch’ei
marschi nuot cheu en nossa regiun. Cun
aschia in festival vegn empruau da midar
quei, vegn empruau da porscher enza-
tgei, vegn empruau da mantener ina oc-
currenza en nossa vallada.

Tenor informaziun dil president Flo-
rian Zanin dat ei aunc bigliets ella pre-
vendita. El ha saviu constatar cun pla-
scher ch’ei vesa ora empau meglier en
cumparegliaziun cugl onn vargau.
Aschia sco era cun tut igl auter spetgan
ils organisaturs bia visitadras e visitaders
ed ein loschs da saver porscher in pro-
gram aschi vast per giuven e vegl.

Ulteriuras informaziuns anfleis vus sut:
www.indoor-festival.com


